
sþ. 286. Tillaga til þingsályktunar [128. mál]
um stuðning Íslands við fjórveldaráðstefnu um framtíð Þýzkalands.

Flm.: Gils Guðmundsson, Hannibal Valdimarsson.

Alþingi ályktar að fela ríkisstjórninni að fara þess á leit við ríkisstjórnir
Bandaríkjanna, Bretlands, Frakklands og Ráðst j órnarríkj anna, að þær efni til fjór-
veldaráðstefnu um framtíð Þýzkalands, áður en Parísarsamningarnir um endur-
vopnun Sambandslýðveldisins Þýzkalands og aðild þess að Atlantshafsbandalaginu
verða fullgiltir .

Greinargerð.
Sunnudaginn 12. des. s.Lbirtu flestar útvarpsstöðvar Evrópu áskorun frá

miðstjórn jafnaðarmannaflokks Vestur-Þýzkalands til annarra jafnaðarmannaflokka
Vestur-Evrópu um að gera allt, sem í þeirra valdi stæði til að efnt verði til fjór-
veldaráðstefnu um Þýzkalandsmál, áður en Parísarsamningarnir um endurvopnun
Vestur-Þýzkalands og aðild þess að Atlantshafsbandalaginu verða fullgiltir. Íslenzka
ríkisútvarpið birti frásögn af áskorun þessari í kvöldfréttum fyrrgreindan dag, og
voru heimildir þess útvarpsfregnir frá Kaupmannahöfn, Stokkhólmi, Osló og Lund-
únum. Frétt Íslenzka ríkisútvarpsins var á þessa leið:

"Miðstjórn jafnaðarmannaflokks Vestur-Þýzkalands hefur samþykkt áskorun á
jafnaðarmannaflokka allra landa Vestur-Evrópu um að gera allt, sem unnt er, til
þess að koma á fjórveldaráðstefnu milli Vesturveldanna þriggja og Ráðstjórnar-
ríkjanna um framtíð Þýzkalands. Ráðstefnan verði haldin áður en Parísarsamning-
arnir verði fullgiltir. - Í áskoruninni segir, að grundvöllurinn fyrir fjórveldaráð-
stefnu um framtíð Þýzkalands og einingu sé nú í hættu. Unnið sé að því að koma
upp her bæði í Austur- og Vestur-Þýzkalandi. Ef til heimsstyrjaldar komi, verði
jafnframt borgarastyrjöld í Þýzkalandi. Erich Ollenhauer, formaður vestur-þýzka
jafnaðarmannaflokksins, birti jafnframt yfirlýsingu í dag. Hann segir þar, að áhugi
allra hernám svel danna á einingu landsins fari stöðugt minnkandi. Hann vekur at-
hygli á síðustu orðsendingu ráðstjórnarinnar, þar sem segir, að tilgangslaust muni
að halda fjórveldaráðstefnu um framtíð Þýzkalands, ef Parisarsamningarnir um
endurvopnun Vestur-Þýzkalands og aðild að Atlantshafsbandalaginu verði fullgiltir.
- Ollenhauer segir, að jafnaðarmannaflokkur Vestur-Þýzkalands vilji berjast af al-
efli gegn aðild Vestur-Þýzkalands að Atlantshafsbandalaginu. Flokkurinn berjist
fyrst og fremst fyrir einingu landsins, og heitir Ollenhauer á alla aðra jafnaðar-
mannaflokka Vestur-Evrópu að veita vestur-þýzka jafnaðarmannaflokknum full-
tingi í máli þessu."

Flm. þessarar þingsályktunartillögu eru þeirrar skoðunar, að taka beri hið
fyllsta tillit til varnaðarorða jafnaðarmannaflokks Vestur-Þýzkalands, þar eð flest
rök virðast hníga að því, að endurhervæðing Vestur-Þýzkalands og upptaka þess
Í Atlantshafsbandalagið að svo stöddu mundi koma í veg fyrir fjórveldaráðstefnu
um friðsamlega sameiningu alls Þýzkalands, en gæti hins vegar leitt til geigvæn-
legs vígbúnaðarkapphlaups milli Vestur-Þýzkalands annars vegar og Austur-Þýzka-
lands hins vegar. Líta flm. svo á, að íslendingum beri siðferðileg skylda til að gera
allt, sem í þeirra valdi stendur, til þess að greiða fyrir því, að stórveldin fjögur,
sem standa að hernámi Þýzkalands, efni til ráðstefnu um Þýzkalandsmál og geri
tilraun til, áður en í algert óefni er komið. að ná samkomulagi um friðsamlega og
heilbrigða lausn þeirra. ,

ÞÓ að meiri hluti Alþingis hafi nú veitt ríkisstjórn Islands heimild til að full-
gilda samning um aðild Vestur-Þýzkalands að Atlantshafsbandalaginu -- og að dómi
flm. þessarar till. hrapað að því án nokkurrar frambærilegrar ástæðu á undan
flestum aðildarríkjum öðrum - er ekki þar með sagt, að Alþingi telji óeðlilegt, að
gerð sé úrslitatilraun til að ná samkomulagi um Þýzkalandsmál, sem leitt gæti til
sameiningar landsins og komið í veg fyrir aukið vígbúnaðarkapphlaup á meginlandi
Evrópu. Með flutningi þessarar till. vilja flm. freista þess nú á elleftu stundu, hvort
Alþingi vill ekki fallast á, að Íslendingar geri það, sem í þeirra valdi stendur, til
þess að stuðla að ráðstefnu stórveldanna um framtíð Þýzkalands.


